
1 Pedr 3: 8-12
8 Ac yn olaf, dylai pob un ohonoch chi ddysgu dod ymlaen gyda’ch gilydd. Dylech gydymdeimlo â'ch gilydd, dangos gofal go iawn am eich gilydd, a bod yn dyner ac yn ostyngedig yn eich perthynas â’ch gilydd. 9 Peidiwch talu’r pwyth yn ôl drwy enllibio rhywun am eu bod nhw wedi eich enllibio chi. Yn lle hynny, bendithiwch nhw! Dyna mae Duw am i chi ei wneud, a bydd e wedyn yn eich bendithio chi. 10 Dyna mae’r ysgrifau sanctaidd yn ei dweud: "Os dych chi am fwynhau bywyd a gweld dyddiau da, rhaid i chi reoli'ch tafod. Dweud dim byd cas am neb, a stopio twyllo.11 Trowch gefn ar ddrygioni a gwneud daioni; gwnewch eich gorau i gael perthynas dda gyda phawb.12 Mae’r Arglwydd yn gofalu am y rhai sy’n gwneud beth sy’n iawn ac yn gwrando'n astud ar eu gweddïau nhw; ond mae e yn erbyn y rhai sy'n gwneud drygioni."
Roedd darllenwyr cyntaf llythyr Pedr ar wasgar.  Mae’n debyg eu bod yn weddol fach o ran nifer ac yn lleiafrif o fewn y gymdeithas. Y peth pwysicaf oedd eu bod nhw’n gogoneddu Crist, a’i osod o yn y canol bob amser. I’r diben hwn, roedd Pedr eisoes wedi pwysleisio person Iesu Grist, ei Dduwdod, ei aberth a’r ffaith y byddai’n dod yn ôl. Roedd Pedr hefyd wedi pwysleisio fod ymddygiad personol pob unigolyn i fod yn deilwng o Grist. Ffydd ac ymostyngiad oedd yn cael eu pwysleisio. Roedd yr alwad i wasanaethu, i ddioddef er daioni, ac i dderbyn y drefn er lles teyrnas Duw, yn glir. Roedd y Cristnogion cynnar yma i fod yn oleuni yn eu cymdeithas – yn adlewyrchu gwerthoedd Iesu Grist i’r byd.

Ac yn olaf yma mae’n siarad yn uniongyrchol â’r eglwysi – sef y gymdeithas o bobl oedd wedi credu’r newyddion da, ac yn cyfarfod gyda’i gilydd i addoli yn rheolaidd.  Mae ymostwng, bod yn ostyngedig, a bod yn fodlon plygu a gwasanaethu eraill yn hanfodol os ydy eglwys Dduw am ei blesio. Ydy o’n bosib i Gristnogion ddangos cariad Crist i’r byd wrth weithredu yn groes i gyngor Pedr?

Ble mae Pedr yn dechrau? Drwy ddweud wrth Gristnogion i ddod ymlaen gyda’i gilydd!  Pobl eraill ydy’r broblem fwyaf ym mywydau’r rhan fwyaf o bobl – pobl eraill sy’n anghwrtais, sydd ddim yn eich gwerthfawrogi, sy’n ddiamynedd, sy’n dwp, sy’n genfigennus, sy’n gas, sy’n bigog, sy’n groendenau....ayyb. Nid fi ydy’r broblem – ond fe!  Nid fi ydy’r broblem – ond hi! Nid ni yw’r broblem – ond nhw! Dydy’r natur ddynol ddim yn newid dros nos – hyd yn oed ar ôl dod i gredu yn Iesu Grist. Mae’n cymryd amser i gymeriadau pobl cael eu newid wrth iddyn nhw dyfu yn y ffydd a cherdded gyda Iesu. Ond, mae yma alwad ar Gristnogion i gyd-dynnu â’u cyd-Gristnogion er lles tystiolaeth yr eglwys o fewn y gymuned. Mae’n anodd siarad gydag awdurdod am faddeuant a chariad Crist os dych chi wedi pwdu ac yn gwrthod siarad hefo’ch cyd-aelodau yn yr eglwys.
Roedd Pedr yn dweud yn bendant fod rhaid i’r Cristnogion cynnar yma ddysgu dod ymlaen â’i gilydd. Sut oedden nhw’n dysgu i beidio ffraeo, i beidio â chwympo mas? Wrth ymostwng ac ufuddhau i orchmynion Duw, ‘Dylech gydymdeimlo â'ch gilydd, dangos gofal go iawn am eich gilydd, a bod yn dyner ac yn ostyngedig yn eich perthynas â’ch gilydd. Peidiwch talu’r pwyth yn ôl drwy enllibio rhywun am eu bod nhw wedi eich enllibio chi. (3:8-9)
Roedd popeth oedd gan Pedr i’w ddweud yn groes i natur pobl y cyfnod hwnnw a’n cyfnod ni! Gofalu am yr hunan, rhoi’r hunan yn gyntaf, dangos i eraill pa mor bwysig a thalentog ydyn ni – dyna sut mae pobl wrth natur. Os ydy rhywun yn gas i ni, ein hawydd naturiol ydy bod yn gas yn ôl. Dydy ymddwyn fel yma ddim yn plesio Duw. 

Mae yna alwad ar bob Cristion i reoli ei dafod. Mae yna ddarn enwog iawn o’r Beibl sy’n sôn yn benodol am y niwed mae geiriau cas neu annoeth yn ei wneud: 

Os oes rhywun yn gallu rheoli ei dafod, a dweud dim byd o'i le byth, dyna i chi berson perffaith! Rhywun sy’n gallu rheoli ei hun yn llwyr. 3 Dyn ni'n rhoi ffrwyn ar geffyl i'w wneud yn ufudd i ni, a'i droi i’r cyfeiriad dyn ni am iddo fynd. 4 A gyda llongau mawr sy’n cael eu gyrru gan wyntoedd cryfion, llyw bach iawn sydd ei angen i'r peilot eu troi nhw i ble bynnag mae'n dewis mynd. 5 Dyna i chi'r tafod! Mae’n rhan fach iawn o'r corff, ond mae'n gallu honni pethau mawr iawn! Fflam fach iawn sydd ei angen i roi coedwig enfawr ar dân. 6 A fflam felly ydy’r tafod! Mae’r tafod yn llawn drygioni, ac o blith holl rannau'r corff, hwn ydy'r un sy’n gallu llygru'r bersonoliaeth gyfan. Mae’n gallu dinistrio holl gwrs ein bywyd ni! Mae’n fflam sydd wedi ei thanio gan uffern! 7 Mae pobl yn gallu dofi pob math o anifeiliaid ac adar, ymlusgiaid a physgod, 8 ond does neb byw sy’n gallu dofi'r tafod. Mae'n ddrwg cwbl afreolus; mae’n llawn gwenwyn marwol! 9 Gallwn addoli ein Harglwydd a'n Tad nefol un funud, ac yna’r funud nesa dyn ni’n melltithio pobl sydd wedi eu creu ar ddelw Duw! 10 Mae bendith a melltith yn llifo o'r un geg! Ddylai hi ddim bod felly, frodyr a chwiorydd!   (Iago 3:2-10)

Mae hunanreolaeth yn plesio Duw – mae’n waith caled i gadw eich hunan mewn trefn!  Mae Duw wrth ei fodd gyda pobl sy’n gwneud daioni ac yn osgoi gwneud drygioni.  Dwedodd Pedr wrth ddynion oedd ddim yn gofalu’n am eu gwragedd y byddai Duw yn gwrthod gwrando ar eu gweddïau, ac mae’n awgrymu’r un peth yma eto, ‘Mae’r Arglwydd yn gofalu am y rhai sy’n gwneud beth sy’n iawn ac yn gwrando'n astud ar eu gweddïau nhw.’ (3:12)

